
Rezime/Abstract

Fiskalna politika predstavlja jedan od glavnih instrumenata za poticanje ekonomske aktivnosti, kako one u različitim
fazama poslovnih ciklusa, tj. konjunkturne, tako i ekonomskog rasta. U konjunkturnom ciklusu, anticiklična politika je
korektivni instrument kojim se utiče na korekcije agregatne potražnje, bilo putem poreza ili nivoa javne potrošnje, a koristi
se za usmjeravanje privrede prema ravnotežnoj putanji. Ekspanzivna fiskalna politika se primjenjuje u doba ekonomske
depresije i odnosi se na smanjivanje poreza kako bi se povećala potrošnja stanovništva i investicije u preduzećima.
Restriktivna fiskalna politika se primjenjuje u uslovima prekomjerne ekspanzije i opsanosti od inflacije u zemlji, pa se
putem porasta poreza smanjuje potrošnja stanovništva i obim investicija preduzeća. Krajem 2008. godine, ekonomska kriza
je zahvatila i Bosnu i Hercegovinu, što se odrazilo na pad izvoza i domaće potrošnje. S obzirom na ograničenja u vođenju
monetarne politike, jedini prostali instrument koji Bosna i Hercegovina ima na raspolaganju je fiskalna politika. U cilju
očuvanja makroekonomske stabilnosti, Bosna i Hercegovina je zaključila Stand-by aranžman sa MMF-om, tako da se njena
fiskalna politika i strategija zasniva na obavezama preuzetim kroz taj aranžman, a usmjerena je na ograničavanje i
smanjenje javne potrošnje, smanjenje unutrašnjeg i vanjskog duga, kao i smanjenje budžetskog deficita putem redukcije
javne potrošnje. Tržišna transformacija Bosne i Hercegovine je svedena na privatizaciju i makroekonomsku stabilizaciju,
slijedeći neoliberalni obrazac Washingtnonskog konsenzusa. Ostvarena makroekonomska stabilizacija se svodi na rigidnu
monetarnu politiku (stabilna konvertibilna valuta, stabilna tečajna vrijednost i niska inflacija) i fiskalnu politiku s tvrdim
budžetskim ograničenjima. Dakle, u Bosni i Hercegovini se primjenjuje prociklična fiskalna politika. Bosna i Hercegovina bi
u takvim uslovima trebalo da provodi diskrecionu fiskalnu politiku, koja podrazumijeva sniženje stopa direktnih (porez na
dohodak) i indirektnih poreza (PDV, indirektni porezi na neluksuzne robe, posebno osnovne životne namirnice i komunalne
usluge), finansiranje kapitalnih izdataka u vidu emitovanja javnog duga, uvođenje progresivnog oporezivanja, oslobađanja
poreza na dobit poduzetnika za reinvestiranje dobiti, proširenje porezne osnovice poreza na dohodak. Ove mjere su
djelotvorne u srednjem roku. Ključne riječi: konjunktura, fiskalna politika, diskreciona fiskalna politika, javni prihodi i javni
rashodi, budžet, anticiklična fiskalna politika

